
			Resumo 

			Unha nova enquisa oficial do Instituto Galego de Estatística indica que hai un punto de inflexión pasando a haber unha porcentaxe maior de poboación que fala habitualmente en castelán que en galego. Nese contexto, prodúcese o anuncio do comezo dos traballos para unha simple “actualización” do Plan xeral de uso da lingua galega aprobado por unanimidade hai máis de 20 anos (2004) e o cambio da regulación dos medios públicos que, por primeira vez, abre a porta a emisións noutras linguas.

			“Update of the 2004 General Plan for the Normalisation of the Galician Language in a context of the number of Spanish speakers overtaking that of Galician speakers”

			Abstract

			A new official survey from the Galician Institute of Statistics indicates that a tipping point has been reached, with a higher percentage of the population speaking Spanish than Galician on a regular basis. In this context, the announcement has been made of the commencement of work on a simple “update” to the General Plan for the Use of the Galician Language, approved unanimously more than 20 years ago (2004), and the amendment of regulations governing public media, which, for the first time, opens the door to broadcasting in other languages.

			1 Introdución

			Este período non foi especialmente intenso para o impulso da lingua, malia a publicación dunha nova enquisa oficial no que por primeira vez hai unha porcentaxe maior de poboación que fala habitualmente en castelán que en galego. O anuncio do comezo dos traballos para unha simple “actualización” do Plan xeral de uso da lingua galega aprobado por unanimidade hai máis de 20 anos (2004) e o cambio da regulación dos medios públicos que, tamén por primeira vez, abre a porta a emisións noutras linguas, non parecen os camiños para reaccionar aos problemáticos datos de perda de falantes e ruptura da transmisión xeracional.

			2 Normativa máis relevante do período. Cambios nos medios públicos para facilitar excepción ao uso exclusivo do galego

			Neste período o Parlamento de Galicia tivo unha actividade bastante escasa en canto a produción normativa. Nin o final de 2024, nin o primeiro semestre de 2025 foron ricos en iniciativas, malia a maioría sobrada coa que conta o Partido Popular na cámara.

			Tres leis conteñen alusións á lingua, dúas delas con mencións cun contido puramente programático e non prescritivo de obrigas concretas.

			Por unha banda a Lei 3/2024, do 5 de decembro, de cultura inclusiva e accesible de Galicia, inclúe unha previsión xenérica vencellando o galego e a accesibilidade na comunicación e aprendizaxe.

			Artigo 15. Lingua galega e accesibilidade

			As administracións públicas velarán por que a aprendizaxe, a dinamización e o uso da lingua galega ao longo de toda a vida sexan plenamente accesibles, reais, efectivos e igualitarios mediante todo tipo de recursos, con especial atención aos dixitais, e dentro da diversidade comunicativa e cultural, incluídas as diversas formas de representación e a comunicación aumentativa e alternativa.

			De forma máis extensa, como non podía ser doutro xeito dada a importancia que deberían xogar na normalización os medios públicos galegos, a Lei 1/2025, do 14 de marzo, de servizos dos medios públicos de comunicación audiovisual de Galicia para a sociedade dixital, recolle diversas mencións á lingua ao longo do seu texto. É a primeira misión do servizo público de comunicación audiovisual que se recolle na lei.

			Misión do servizo público de comunicación audiovisual da Comunidade Autónoma de Galicia

			Artigo 4. Misión

			1. O servizo público de comunicación audiovisual da Comunidade Autónoma de Galicia ten como misión:

			a) Promover, difundir e impulsar a lingua galega e dar a coñecer a identidade cultural e lingüística de Galicia. Terá en conta, dentro deste punto, a comunidade galega emigrante.

			Esta lei derroga a Lei 9/2011, do 9 de novembro, dos medios públicos de comunicación audiovisual de Galicia, que á súa vez derrogara a orixinaria Lei 9/1984, do 11 de xullo, de creación da Compañía de Radio-Televisión de Galicia. Nas dúas a contribución dos medios públicos no proceso de normalización era o factor que explicaba a súa existencia, polo que non se abrían as portas ao uso do castelán nas súas emisións. De forma máis taxativa na lei creadora da CRTVG onde “a misión de servicio público consistente na promoción, difusión e impulso da lingua galega” era o obxectivo por excelencia dos medios públicos de comunicación, pero tamén exclusiva na lei de 2011 (“Artigo 6. Uso da lingua galega. A lingua da Corporación RTVG é o galego; xa que logo, a prestación do servizo de comunicación audiovisual por parte da devandita sociedade e as comunicacións que efectúe ao persoal dependente dela no exercicio das súas tarefas serán en lingua galega.”).

			En cambio, a nova regulación dos medios públicos cambia ese monolingüismo que era o sinal de identidade da televisión e radio públicas, mesmo a súa misión exclusiva ou principal, e acolle a posibilidade de “adicionalmente” usar outras linguas, paradóxicamente, para o “cumprimento da misión de servizo público” destes medios.

			Artigo 7. Uso da lingua

			Os medios públicos de comunicación audiovisual de titularidade da Comunidade Autónoma de Galicia producirán os seus programas, contidos e servizos en lingua galega e garantirán a edición e difusión en galego dos programas, os contidos e os servizos de produción allea, sen prexuízo da posibilidade de utilizaren adicionalmente outras linguas cando así o xustificar a finalidade de dar a coñecer a identidade cultural de Galicia fóra do territorio da comunidade autónoma, en cumprimento da misión de servizo público definida nesta lei.

			Este foi un dos artigos máis controvertidos no debate parlamentar deste texto normativo, xunto con outros que dan marcha atrás na garantía da independencia nos nomeamentos da dirección dos medios públicos. É expresiva desa vontade de “atar en corto” aos medios públicos desde o goberno a composición do Consello Asesor de Participación Social e Profesional onde, precisamente, o nomeamento da representación dos intereses de defensa da lingua efectúase por propostas que saen do propio goberno. A intención de ter un órgano participativo “tutelado” parece clara coa fórmula de proposta dos nomeamentos.

			Artigo 41. Composición

			1. O Consello Asesor de Participación Social e Profesional está composto por quince membros, segundo a seguinte distribución, na que se garantirá o cumprimento do principio de composición ou presenza equilibrada de mulleres e homes, conforme a Lei 7/2023, do 30 de novembro:

			[…]

			b) Tres membros en representación dos sectores das industrias culturais e do audiovisual, a lingua e as tecnoloxías e redes de comunicación, designados polo Consello da Xunta de Galicia por proposta dos órganos superiores ou de dirección da Administración xeral da Comunidade Autónoma de Galicia competentes en tales materias.

			Finalmente, tamén a Lei 2/2025, do 2 de abril, para o desenvolvemento e o impulso da intelixencia artificial en Galicia, ten unha alusión, sen más percorrido ou concreción, a que a lingua galega debe ser impulsada no desenvolvemento de sistemas de intelixencia artificial.

			Artigo 2. Finalidade

			Os fins desta lei son os seguintes: g) Garantir o uso normal da lingua galega nos procesos de desenvolvemento de sistemas de intelixencia artificial e modelos de intelixencia artificial de uso xeral e potenciar o desenvolvemento de sistemas de intelixencia artificial e modelos de intelixencia artificial de uso xeral en galego.

			3 A longamente agardada revisión do Plan xeral de normalización da lingua galega de 2004 bota a andar nun contexto de sorpaso do castelán

			O Instituto Galego de Estatística (IGE) publicaba o 11 de outubro de 2024 a súa enquisa de coñecemento e uso do galego. O principal titular desta enquisa dábao con acerto o xornal electrónico Praza Pública: “O castelán xa é o idioma predominante en Galicia”. A análise deses datos indicaba que “mentres que hai cinco anos este mesmo inquérito reflectía que o galego resistía como lingua maioritaria da poboación, desta volta as liñas crúzanse. A poboación que declara falar habitualmente “en castelán sempre” elévase ata o 29,2 %, cinco puntos máis. Mentres, a que indica que “sempre” fala en galego cae por baixo do 24 %, un 23,99 %, que, segundo a serie estatística consolidada polo IGE, supón unha caída superior aos 6 puntos”. En definitiva, sumando as porcentaxes das persoas que falan sempre ou máis castelán que galego acadaríase o 52,94 % da poboación. Pola contra o galego continúa perdendo falantes situándose no 45,51 % (sempre ou máis galego que castelán) cando no 2018 era o 51,88 % e no inicio da serie, no ano 2003, supuña o 61,2 %. Tendo en conta tamén que os datos dos falantes de galego descenden de forma moi acusada segundo baixa a idade, de forma que só un 16 % da poboación de 5 a 14 anos fala galego habitualmente, a situación é francamente preocupante e mostra un claro fracaso da orientación da política lingüística da Xunta.

			Nese contexto o goberno da Xunta anuncia durante o Nadal de 2024 o propósito, moitas veces posposto, de renovar o Plan xeral de normalización da lingua galega de 2004. Nomeando desde o goberno ao mesmo coordinador que no 2004 se encargara do Plan do goberno Fraga, Manuel González, académico da Real Academia Galega, e uns responsables dunha serie de comisións de traballo, a iniciativa tería o “obxectivo común, e compartido por todos, de impulsar o prestixio e uso social do galego, que pasa por actualizar ese plan e adaptalo á realidade social, demográfica e lingüística dos nosos días”. Medio ano despois desta noticia a Xunta anunciou a entrega dun documento con achegas resultantes do traballo das comisións e apertura dun proceso participativo aberto á ciudadanía. Non obstante, a participación non vai xirar sobre a base de ningún documento, posto que o non se difundiron as propostas resultantes dos encontros das comisións de traballo, o que previsiblemente restará eficacia a ese proceso de escoita pública.

			O tempo decorrido desde os primeiros anuncios de “actualización” do plan de 2004 parecen constatar o acerto da análise de Amoedo Souto: é “a Xunta a que marca unilateralmente o paso; como nos últimos 16 anos, é ela a que decide como e cando se vai facer política lingüística. Co nomeamento dos coordinadores asistimos así á acta de defunción do pacto e á escenificación do simulacro que lle permita continuar outra lexislatura máis coa política de bilingüismo pasivo iniciada no 2009. Unha política normalizadora inversa de indubidable éxito”. Sen esquecer que, como sinala, o anterior plan tiña unha orixe parlamentar –iso si, non publicado nunca no DOG, nin apoiado en ningunha previsión normativa– que agora se obvia, subtraéndolle ao Parlamento a renovación do plan que saiu do seu seo.

			A unilateralidade na concepción do proceso, a falta de publicidade dos avances, a ausencia dun encaixe normativo do que del vaia resultar e a falta de pulso que vén lastrando a política lingüística cos resultados que o IGE evidencia, fan presaxiar un documento destinado a figurar nunha web sen moito percorrido aplicativo. Agardemos que o mal comezo non frustre un plan necesario e urxente.

